
NRES PERKUKUH PERANAN BELIA DALAM AGENDA IKLIM NEGARA 
MENERUSI PELANCARAN LAPORAN "NATIONAL YOUTH CLIMATE 

CHANGE" BERSAMA UNICEF 
___________________________________________________________________________  
 
Laporan National Youth Climate Change (NYCC): “Nurture the Youth, Create the Change” 
2026 yang dilancarkan oleh Ketua Setiausaha Kementerian Sumber Asli dan Kelestarian Alam 
(NRES), Datuk Wira Anis Rizana Mohd Zainudin, hari ini bertujuan mengintegrasikan 
pandangan generasi muda secara inklusif dalam mendepani cabaran perubahan iklim yang 
kini memberi kesan ketara terhadap ekonomi, ekosistem dan kesejahteraan rakyat. 
 
Beliau berkata, penerbitan laporan tersebut mencerminkan komitmen berterusan kerajaan 
bersama United Nations Children's Fund (UNICEF) dalam memperkasakan peranan belia 
sebagai rakan strategik utama bagi memacu agenda tindakan iklim negara. 
 
“Perubahan iklim bukan lagi suatu isu alam sekitar yang bersifat jangka panjang atau hanya 
menjadi kebimbangan generasi akan datang, sebaliknya ia merupakan realiti semasa. Bagi 
pihak NRES, kami berpandangan bahawa belia bukan sekadar penerima manfaat dasar iklim, 
malah merupakan rakan strategik penting dalam membentuk penyelesaian yang lebih 
berkesan untuk bersama-sama membina Malaysia yang lebih berdaya tahan dan rendah 
karbon,” katanya ketika berucap merasmikan Majlis Pelancaran Laporan NYCC di The 
Godown Arts Centre di Kuala Lumpur. 
 
Program yang dianjurkan menerusi kerjasama dengan UNICEF Malaysia itu dihadiri oleh 
wakil-wakil belia, pertubuhan masyarakat sivil (CSO) dan pelbagai pemegang taruh yang 
mencerminkan pendekatan keseluruhan masyarakat (whole-of-society approach) dalam 
mendepani cabaran iklim. 
 
Katanya lagi, komitmen tindakan iklim negara berada pada hala tuju yang jelas selaras 
dengan Nationally Determined Contribution (NDC) 3.0, di mana Malaysia menyasarkan 
pelepasan gas rumah kaca mencapai kemuncak antara tahun 2029 hingga 2034. 
 
Bagaimanapun, beliau menegaskan sasaran itu akan diikuti dengan pengurangan mutlak 
pelepasan sebanyak antara 15 hingga 30 juta tan karbon dioksida setara (tCO₂e) menjelang 
2035, sebelum mencapai aspirasi pelepasan bersih sifar menjelang 2050. 



 
“Penerbitan laporan ini juga amat bertepatan dengan usaha kementerian membangunkan 
Pelan Adaptasi Kebangsaan pertama (MyNAP) bagi tempoh 2026 hingga 2035 bagi 
memastikan dasar adaptasi negara dilaksanakan dengan mengambil kira keperluan 
kanak-kanak dan golongan muda,” katanya. 
 
Sehubungan itu, bagi menterjemahkan pengetahuan kepada tindakan bermakna, Anis Rizana 
menyarankan agar UNICEF Malaysia menjalinkan kerjasama strategik bersama Institut 
Penyelidikan Perhutanan Malaysia (FRIM) dalam menyediakan persekitaran pembelajaran 
holistik berasaskan alam semula jadi kepada belia. 
 
“Kejayaan menangani perubahan iklim bergantung kepada kesepaduan usaha pelbagai pihak. 
Kerajaan sahaja tidak mampu merealisasikan peralihan ke arah masa depan yang mampan 
tanpa sokongan semua pihak, khususnya melalui kreativiti dan inovasi golongan muda,” 
katanya. 

